
Inatsisartuni ilaasortaq 

Nivi Olsen, Demokraatit 

/maani 

 

 

Akissuteqaatit § 37 naapertorlugu apeqqutigineqartunut nr. 130-imiittunut 

takornariartitsinermi aningaasatigut kaaviiaartitat, akitsuutit aamma 

aningaasaliissutit pillugit 

 

Asasara Nivi Olsen. 

 

Inatsisartut suleriaasianni § 37 naapertorlugu Naalakkersuisunut 

apeqquteqaateqartutit takornariartitsinermit aningaasarsiornikkut isertitaasartut, 

ingerlatsisut il.il. pillugit. Apeqqutigisatit uannut akisassanngorlugit 

innersuunneqarsimapput.  

 

Apeqqutigisatit uani ataani tulleriiaarlugit ataasiakkaarlugit issuarneqartarput, 

akissummillu malitseqartarlutik. 

 

 

Apeqqut 1:  

Umiarsuit takornariartaatit nunatsinnut aningaasanik 

isaatitsiffiunerunissaat anguniarlugu Naalakkersuisut qanoq 

qulakkeerinninniarpat?  

a) Umiarsuarnik takornariartaateqarnerup killilernissaanut 

suliniutissanik Naalakkersuisut suliniuteqarnerlutik, 

taamaappallu taakku suuppat?  

b) Umiarsuit takornariartaatini ilaasut akitsuusersornissaanut 

tulluuttumik suliaqarnermut Naalakkersuisut sumut killippat?  

c) Umiarsuit takornariartaatit ullumikkut qanoq aningaasatigut 

isaatitsiffigitigaagut?  

 

Akissut: 

Apeqqummi 1a-mut tunngatillugu) 

Naalakkersuisut kissaatigaat takornariartitsinermik ineriartortitsinissaq 

ingerlanneqassasoq inuiaqatigiinnut annertunerpaamik iluaqusiisumik. 

Umiarsuarnut takornariartaatinut ilaalluni takornariartarneq 

takornariartitsinermik ingerlatsiviusuni allanisulli siuarsarneqassasoq 

Naalakkersuisut kissaatigaat, imaalillugu siunissamut sammisumik nunatsinnut 

aningaasarsiornikkut annertunerpaamik iluaqutaasussanngorlugu. Taamaattumik 

siunertaanngilaq uniarsuarlutik takornariartartut killilersorneqarnissaat.  

Umiarsuit atorlugit takornariartitsisartut ingerlatseqatigiiffiit aamma umiarsuit 

takornariartitsinermi atorneqartartut annertuumik assigiinngiiaartuupput. 

Umiarsuit nunatsinni namminermi aningaasarsiornermut annertunerusumik 

tunniussaqartartut najukkani ingerlatsisunik sulisitsisartut, kalaallinik 

sulisussanik atorfinitsitsisartut annikinnerpaamillu mingutsitsisartut siunissami 

tikisikkumallugit soqutiginnilersinniarumavagut, nunatsinnut annikinnerpaasunik 

tunniussaqartartunut sanilliullugit.  

 

Umiarsuit takornariartaatit atorlugit ingerlatsinerit oqaluuserineqartarput 

takornariartitsinermik inuussutissarsiortut peqatigalugit, nunatsinni 

takornariartitsinermik inuussutissarsiortut 2022-imi aamma 2023-imi 

angallavigisarnerinut atatillugu, suliaqarnermut naleqquttut soorlu Visit 

Greenland ilaatigullut Nalik Ventures peqatigalugit. Inuussutissarsiortut 

naleqarluartunik inassuteqaatiminnik tunniussaqartarput, tamakkualu piffissamut 

ikaarsaariarfiusumut takornariartitsinermut atatillugu periusissiassami 

piumaartussaq ukiuunerata ingerlanerani tusarniaassutigineqartussami 

akuersissutigineqartussatullu naatsorsuutigineqartumi ilaassapput.  

 

Naalakkersuisut naalakkersuisoqaatigiinnissamut isumaqatigiissummi apriili 

qaammat 2022-imi isumaqatigiissutigineqartumi imminnut pisussaaffilerput 

takornariartitsisarnermut inatsisissamik suliaqarumallutik, atugassarititaasunik 

killiliussanik ersarissunik nunatsinni takornariartitsinermut inuussutissarsiortunut 

pilersitsiumallutik, - tamatumani aamma umiarsuarlutik takornariartartut 

eqqarsaatigalugittaaq. Taamaattumik anguniakkatut siunnerfiuvoq 

kingusinnerpaamik 2024-imi ukiakkut Inatsisartut ataatsimiinneranni 

siunnersuummik suliarineqartussamik saqqummiussaqarnissaq.  

 

Apeqqummi 1-imi aamma 1 b-mut tunngatillugu) 

Aningaasaqarnermut Naligiissitaanermullu Naalakkersuisoqarfimmit akissut. 

Naalakkersuisut siunnersuummik Inatsisartunut nassiussaqarput umiarsuit 

takornariartaatit ilaasuinut akitsuummik eqqusseqqittoqarnissaa siunertaralugu 

ukioq manna 2023-imi ukiakkut ataatsimiinnissamut.  

 

Siunnersuummi ilaapput umiarsuanut takornariartaatinut ilaasunut akitsuut, 

umiarsuit takornariartaatit umiarsualivimmiinnerannut akitsuummik 

marloriaatinngortitsinissaq aamma kommuninut periarfissaqartitsilernissaq 

avatangiisunut aserfallatsaaliinermullu akitsuummik nutaamik 

eqqussisinnaanermik periarfissaqartitsilernissaq.  

 

Siunnersuutit nassiunneqartut siunertaqarput sapinngisamik 

siammasinnerpaamik nunatsinnut iluaqutaasussatut.  

Siunnersuutit nassiunneqartut taamaasillutik qularnaarniartussaavaat 

umiarsuarnut takornariartaatinut ilaallutik takornariartartut tunniussaqartarnissaat 

najukkanut namminernut nunatsinnut tamarmut, ilaatigut umiarsualiviit 

aserfallatsaalineqartarnerannut, eqqagassat amerliartortut 

suliarineqartarnerannut, kisiannili aamma nutaanik perusuersartarfeqarnikkut 

tikeraallu ornittagaannik pilersitsiortornernut, kiisalu aamma takornariartartut 

amerliartortut sunniutaasa iliuuseqarfigisarnerinut.  

 

Tusarniaanernik ingerlatsisarnernut atatillugu Naalakkersuisut naleqquttunik 

isumatuunillu akissuteqaatinik tigusaqartarput. Tusarniaanernit akissutigineqartut 

ilaat arlaqartut pissutissaqartitsisarput inatsisissamut siunnersuutip 

pitsanngorsarneqarnissaanut. Kisianni aamma siunnersuutinik pitsaasunik 

takkuttoqartarportaaq akitsuutinut inatsisiliornikkut aqunneqanngitsunut 

tunngasunik. Naalakkersuisut siunnersuutit pineqartut qujassutigaat ilallugillu 

siunnersuutit atorumaarlugit takornariartitsisarnermut periusissiamut atatillugu 

aammalu suliniutini allani naleqquttuni inatsisinillu allannguuteqartitsisarnerni.  

 

Apeqqummut 1c -mut tunngatillugu) 

Aningaasaqarnermut Naligiissitaanermullu Naalakkersuisoqarfimmit akissut. 

Ullumikkut umiarsualivinnut akitsuut akilerneqartarpoq 1 kr. 10 øri bruttoton-

imut ullup unnuallu aallartinnikkaamik, umiarsuaq takornariartaat tikikkaangat 

imaluunniit umiarsualiviup avataani kisarsimagaangat. 2022-imi tassuuna 

nunatta karsianut 9,3 mio. kr.-it missaat akilerneqarput.  

 

Taakkua saniatigut annertusiartortunik inuussutissarsiornikkut kaaviiaartitat 

najukkani namminerni nunallu immikkoortuini tikeraanik tunngaveqartut 

ilanngunneqassapput, ilaatigut umiarsuarnut takornariartaatinut ilaasut 

unnuisarnerineersut aamma (aallartinnermi imaluunniit umiarsuarmut ilaanerup 

naaneranut atasumik). 

 

Apeqqut 2:  

Takornarissat amerlasuut angallatinut akiliinikkut ilaarusuttarput. 

Angallatinut ilaanernut akiliutigineqartut akileraarutitigut 

naatsorsorneqarneri Naalakkersuisunit qanoq qulakkeerneqarpat?  

a) Angallatinik angallassisartut arlallit maani nunaqavissuunngillat. 

Taakku Kalaallit Nunaanni akileraarnikkut 

naatsorsuiffigineqarnissaat qanoq qulakkeerneqarpat?  

b) Angallatinik angallassisussat angalaniarunik angallatit maani 

nunatsinni nalunaarsorneqarsimasunik kisimi 

angallassisinnaanissaannut Naalakkersuisut suliniuteqarnerlutik?  

 

Akissut: 

Apeqqummut 2 -mut) aamma 2a -mut tunngatillugu) 

Aningaasaqarnermut Naligiissitaanermullu Naalakkersuisoqarfimmit akissut. 

Akissutigineqartumi tunngavigineqarpoq apeqqummi pineqartoq isertitanit 

nalinginnaasumik akileraartarneq.  

 

Akileraartarnermut Aqutsisoqarfiup nalinginnaasumik nakkutilliinermik 

suliassaraa qularnaassallugu inuit aamma suliffeqarfiit Kalaallit Nunaanni 

akileraartussaatitaasut akileraarutinik akiligassaminnik akiliisarnissaat. 

Malittarisassanik atuuttunik unioqqutitsineq politiinut suliassanngortitsinermik 

kinguneqarsinnaavoq, pineqaatissiisoqarsinnaallunilu akiliisitaanermik.  

 

Isertitat aamma akileraarutit nalinginnaasumik umiarsuarnut takornariartaatinut 

ilaallutik takornariartartunut tunngasut tassaasarput angallatinik 

attartortitsisarnertigut ingerlatsinerit, tassaassallutillu sulisunit angallatini 

sulisunit akileraarutit, aamma angallataatillit sinneqartooruteqarsimagunik 

sinneqartoorutiminnit akileraarutaat.  

 

Angalatitsisartut sulisuminnut aningaasarsiatigut aningaasartuutaat 

eqqarsaatigalugit taakkua pisussaaffigivaat aallaavittut nalunaarsortissimanissaq 

Akileraartarnermut Aqutsisoqarfimmi akileraarutissanik ilanngaassisartutut. 

Tamanna aamma atuuppoq angalatitsisartunut nunanit allaneersunut Kalaallit 

Nunaanni ingerlatsisuusunut. Danske angalatitsisartut Kalaallit Nunaanni 

aalajangersimasumik ingerlatsiveqanngitsut Kalaallit Nunaata sinniisoqarfiani 

sulisitsisunut nalunaarsuiffimmi nalunaarsortissapput. Aamma takuuk ataani 

aalajangersimasunik ingerlatsivilinnut immikkoortoq.   

  

Akileraarutaasussanik ilanngaassisussaatitaasut aningaasarsianik akiliuteqarnerit 

pillugit paasissutissanik Akileraartarnermut Aqutsisoqarfimmut 

nalunaarsuisussaapput, isertitaniillu A-nit akileraarutinik ilanngaatigisaminnik 

Akileraartarnermut Aqutsisoqarfimmut akiliisussaallutik.  Akileraarutinik 

ilanngaassisussaatitaasut aamma pisussaaffigaat paasissutissat toqqortarinissaat, 

Akileraartarnermut Aqutsisoqarfiup A-mik isertitanik akilerneqarsimasunik 

Kalaallit Nunaanni nakkutilliisarneranut isumaqartunik. Pineqarpata 

takornariartitsisartut Danmark-imi angerlarsimaffeqartut, akileraarutissanik 

ilanngaassisarneq ingerlanneqartassaaq illugiilluni akileraarutinik 

ilanngaassisarnermut malittarisassat tunngavigalugit.  

 

Pineqarpata takornariartitsinermik ingerlatsisut Kalaallit Nunaanni 

ingerlatsineranniit sinneqartoorutit, aallarniutigalugu oqaatigineqassaaq nunanit 

allaneersut takornariartitsisartut pineqarsimatillugit taakkua Kalaallit Nunaannut 

akileraartussaatitaanerannut tunngaviussammat takornariartitsisartup 

aalajangersimasumik maanni ingerlatsivilersimanera, tak. § 2, nr. 10, 

Aningaasarsianit akileraarutit pillugit Inatsisartut inatsisaanni. 

Aalajangersimasumik ingerlatsiveqanngippat, pissutissaqanngippallu 

akileraartussaatitaanermut aningaasarsianit akileraarutit pillugit Inatsisartut 

inatsisaanni § 2 naapertorlugu, taava takornariartitsisartut nunanit allaneersoq 

Kalaallit Nunaanni akileraartussaatitaanngilaq.  

 

Aalajangersimasumik ingerlatsivik assersuutigalugu tassaasinnaavoq Kalaallit 

Nunaanni immikkoortortaqarfittut allaffik. Aalajangersimasumik 

ingerlatsiveqarpat nammineerluni nalunaarsuisoqartussaavoq 

akileraartoqartussaallunilu aalajangersimasumik ingerlatsivinnut malittarisassat 

naapertorlugit.  

 

Akileraarutissanik nakkutilliineq ingerlanneqartarpoq akileraartussaatitaasup 

Akileraartarnermut Aqutsisoqarfimmut nalunaarsuusiai naapertorlugit. 

Takornariartitsisartunut atatillugu tamanna pingaarnertut tassaassaaq 

suliffeqarfiup Akileraartarnermut Aqutsisoqarfimmut akileraarutissanik A-nik 

ilanngaassisarnerit pillugit nalunaarsuusiai kiisalu suliffeqarfiup imminut 

tunngatillugu nalunaarsuusiai. Suliffeqarfik nalunaarsuisussaatitaaneq pillugu 

malittarisassanik eqqortitsinngippat pineqaatissiissutitut 

akiliisitsisoqarsinnaavoq.        

 

Tamatumalu saniatigut Akileraartarnermut Aqutsisoqarfik aamma 

paasissutissanik misiligutissanik aallertarsinnaavoq. Ilaatigut suliffeqarfiup 

pineqartup najugaanukarnikkut.   

 

Apeqqummut 2b -mut tunngatillugu) 

Imarsiornermut Aqutsisoqarfik ersarissunik inatsisinik maleruagassaqarpoq 

kalaallit imaartaanni imaatigut angalasinnaaneq pillugu. Angallatit, matumani 

aamma takornariartitsissutit, Kalaallit Nunaanni nalunaarsorsimasut 

taamaasillutik imaatigut ilaasoqarluni angallassisinnaanermut piumasaqaatinik 

naammassinnissimasussaapput.  

 

Kalaallit Nunaanni inuussutissarsiummik suliffimmik ingerlatsiumaneq 

aqunneqarpoq “Qitiusumik Suliffeqarfinnik Nalunaarsuiffimmi 

nalunaarsuisarneq pillugu Inatsisartut inatsisaat” tunngavigalugu.   

 

Tamanna isumaqarpoq takornariartitsinissamik neqerooruteqartup 

kissaatigiguniuk nammineq angallatigisani atorlugu Kalaallit Nunaanni 

angallassinissanik tunisaqartarnissaq, taava tamanna taamaallaat pisinnaammat 

inatsisinik atuuttunik naammassinnissimanikkut.  

 

Taamaattumillu pilersaaruteqanngilaq suliassaqarfimmi tassani atuuttunit 

annertunerusunik suliniutinik pilersitsinissamut.  

3. Nunaqavissut aallarnisaasut suliniutinut anginerusunut soorlu 

akunnittarfiuteqalernissamut aningaasanik atorniarsinnaanissamut 

periarfissaat suuppat?  

a) Nunaqavissut soorlu akunnittarfiuteqalernissamut 

aningaasaliisinnaanerat periarfissagissaarnerulernissaat 

Naalakkersuisunit suliniutigineqarniarnerluni?  

 

Akissut: 

Apeqqummut 3 aamma 3 a-mut tunngatillugu 

Ullumikkut aallarnisaasunut attartorsinnaanermut assigiinngitsunik 

periarfissaqarpoq, tamatumani aamma aningaaserivitsigut, kreditforeningitigut 

aammalu Nalik aqqutigalugu. Attartorsinnaanermut piumasaqaataapput suliniutit 

aningaasarsiornikkut imminnut napatissinnaanissaat – 

akilersinnaassuseqarnissaat, aammalu aallarnissaasup nammineq nammineq 

aallarniutitut akiliutissaminik aningaasaateqareernissaa.   

Akunnittarfiliorniarneq annertuunik aningaasaliissuteqarnissamik 

piumasaqaateqarfiupput, amerlasuutigullu pisariaqartarluni 

aningaasalersuisinnaanermut periarfissat arlaqartut ataatsikkut 

atorneqarsinnaanissaat aningaasaliissutissat inississinnaajumallugit 

nalorninaatillu siaruartersinnaajumallugit.  

Nalik Ventures aallarnisaasunut periarfissanik arlaqartunik neqerooruteqarpoq, 

matumani aamma aningaasalersuisinnaanermut periarfissanik 

aningaasaleeqataasutut, aallaavigalugu piumasaqaatitut minnerpaamik 

aningaaserivimmik ataatsimut aningaasaleeqataasutut peqataasoqarnera.  

Nalik Ventures aamma EIFO 2019 immikkoortitanik aningaasaliiffigineqarput 

tamarmik immikkut 100 mio. kr.-inik aningaasalersuutissatut.  

Soraarnerussutisiaqarnermut aningaasaateqarfik SISA Pension aamma 

peqataavoq ilassutitut 100 mio. kr.-inik. Aningaasaliissutissat immikkoortut 

katillugit 300 mio. kr.-it akunnittarfiliornernut atatillugu attartorfittut 

aningaasaliisuusinnaasut.   

Attartorsinnaanermut periarfissat pineqartut saniatigut aamma 

inuussutissarsiutinik siuarsaasarneq pillugu inatsisit iluanni 

tapiiffigineqarsinnaanermut periarfissaqarpoq, ilaatigut suliniummik 

aallaaserinninnermut atatillugu tapiissutissanik qinnuteqarfiusinnaasumik.  

 

4. Naalakkersuisut suliamut tunngasunik paasissutissanik allanik 

paasissutissiisinnaappat?  

 

Akissut: 

Naalakkersuisut kissaatigaat ingerlaqqittumik siammasissumik innuttaasut 

peqatigalugit siunissami takornariartitsisarnissaq pillugu 

oqaloqatigiittoqarnissaa. Inuiaat kalaallit taakkuussapput takornariartitsinerup 

suuneranik immersuisussat, ersarissunillu kissaateqarlutillu anguniagaqartut 

takornariartartut kikkuunissaannik aamma nunatsinnik soqutiginnilersittagassatut 

tikittartut qanoq amerlassuseqarnissaannik.  

 

Sumiiffinni nunami aalajangersimasuni takornariartitsinermut 

akuersissuteqarnissaq pillugu Inatsisartut inatsisaata allanngortinnissaanut 

siunnersuut tusarniaassutigineqaqqammerpoq,  tassanilu ilaatigut 

piumasaqaataalluni takornariartitsisarnermut akuersissummik tunineqarsinnaasut 

taamaallaat tassaassasut inuit ukiuni arlaqartuni aalajangersimasumik 

najugaqarsimasut, tamatuminngalu ingerlatiinnartussaasut, kiisalu piumasaqaat 

ingerlatseqatigiiffimmi aalajangiisuusumik oqartussaassuseq Kalaallit Nunaanni 

tamakkiisumik najugaqartuullunilu akileraartartuussasoq.  

 

Naalakkersuisuts takornariartitsinermut inatsisikkut anguniarpaat sapinngisamik 

pitsaanerpaanik takornariartitsinikkut inuussutissarsiummi killiussanik 

atugassaqartitsinissaq. Tapersersuilluni ilalersuutit amerlasimapput 

tunngaviliisussat inatsisissatut siunnersuusiornermut, inuit tamat pitsaasumik 

periarfissaqarfigisassaannik tunniussaqarfigissallugu. 

 

Visit Greenland suliaqarnikuuvoq peqqissaartumik umiarsuarnik 

takornariartaatinik ingerlatsiviusumik nalilersuinernik, saqqummiullugulu 

“Kalaallini umiarsuit takornariartaatit atorlugit takornariartitsisarnermik 

inuussutissarsiutit” maj 2023-imi. 

 

Nalilersuinermut tamatuminnga imaattumik issuaasoqassaaq: ”Imminut 

akilersinnaasumik takornariartitsinermik inuussutissarsiortut umiarsuit 

takornariartaatit atorlugit takornariartitsisartut oqaatigaat annertuumik 

ernummateqarneq isumalliornerlu isumaqartoqarmat Kalaallit Nunaanni 

umiarsuarnit takornariartaatinit aningaasanik iluanaaruteqartanngitsoq.   

 

Suliffeqarfiit pineqartut tamakkiisumik ilaannakuusumilluunniit umiarsuit 

takornariartaatit atorlugit takornariartitsisarneq inuussutigaat, umiarsuillu 

pineqartut annertuumik tunniussaqartarput suliffeqarfiit takornariartitsinermik 

inuussuteqarlutik ingerlasinnaanerannut, najugaqavissunik 

sulisitsisinnaanerannut, piffissap takornariartitsiviusartup 

takinerulersinnaaneranik il.il.   

 

Taamaattumillu akissuteqartut arlaqartut inassutigaat nalilersuinernik 

suliaqartoqarnissaa umiarsuit qanoq annertutigisumik isaatitsissutaasarneri 

pillugit.  

Taakkualu ilaat arlaqartut piumassuseqarput naatsorsuutiminnik 

saqqummiussinissaminnut nalilersuinernik suliaqarnernut atatillugu 

“upperumaataarneq” pineqartoq atorunnaarsinneqarsinnaaqqullugu”. 

 

 

 

Inussiarnersumik inuulluaqqusillunga 

 

 

 

Vivian Motzfeldt 

Nunanut Allanut, Inuussutissarsiornermut Niuernermullu Naalakkersuisoq  


